ОДЫБ СИКТ НЭМ ЗАВОДИТЧИГöН
     Висерö  усьтöдз  Ньывсер  ю  писькöдчö  215 километр.  Ньывсерö  усьöны кокъямысдас  öкмыс  шор  да  ёль. Наысь  кындзи — 42  км  кузьта  Сывъю. Сывъюö  усьöны кызь  куим  вож, кодъяслöн кузь​таыс  54 км), 75 км   кузьта    Пöтъю, 53 км  кузьта  Лопью, 69 км  кузьта  Одъю, 105 км  кузьта  Лымва  да  65 км  кузьта  Очью. Быд  татшöм  ю-вож   пöлöнтi  куйлöны  Нившера  обществоын олысь  войтырöн   весалöм   видзьяс, лудъяс, муяс. Наöн  вöдитчысь войтыp лесничество  пыр  мынтöны  казнаö  сьöм: 60-80 урöн  öти  десятинаысь.
     Старшöй  топограф  Л.Н. Румлöн   экспедицияыс  петкöдлiс:   Висер  вожса    вöлöстьясын   1897  воын   981  ревизскöй  душа  вылö  воö  331 десятина  1033
сажень  гöран  му.  Öти   душ  вылö  оз  во  и  десятина  джын.  Öти  десятина  видз  сетö  ветымын  пуд  турун.  Öти   овмöс  вылö  воö  кык  десятина  видз. А öти  вöвлы    тöвйыны колö  90 пуд  турун.
    Турун-видз   вöсна   и   Нёбдiскöй   лесничестволöн    öтиöд  номера  Вислянскöй   дачаысь  одыбсаяс  арендуйтöмöн   пуктöны   Ньывсер  да  сылöн вожъяс  пöлöнысь  видзьяс.   Обществоысь петны  оз   лэдзны:   öтлаын   кокньыдджык мьштыны вот, страхöвöйяс, вöр  кузя  налогъяс. Кокньыдджык   вöчны-лöсьöдны     туйяс,  посъяс,  кусöдны  биöн  ыпъялысь  вöръяс. Но  öткымынлы  мойвиö   овмöдчыны   государственнöй   палаталöн  указ  серти  ичöт  юяс дорö.  Мунöмсö унаысь   торкö  выкупнöй  платеж: оз ставöн  вермыны  сiйöс мынтыны.
    Тистысь  Тит  Иван  Михайлов   кызь  верст   сайö  Сывьюдорö  овмöдчö.   Прокö   öньö   Подоров   сэтчö  жö   овмöдчылiс,  но бöр  лэччис. Сылы    Ньывсер
пöлöн  сетöм  видзьясыс   вермасны   пырны   переселенцъяслöн   участокъясö.   Татчöс   войтырлысь  лоö  мырддьöма  арендуйтана  му-видзсö,   мыйöн  ёна  лоö
дзескöдöма  сьöкыда   олысь   войтырöс. Усть-Сысольск  уездса  земскöй  собрание  вöзйö     öдйöджык  нуöдны  выльысь  муяс  лöсьöдöм-сетöм.
    Сувтiс татшöм  могыс  и  Тистысь  Тит  Иван   Михайлов  водзын.   Шыасис Кулöмдiнса   земскöй  начальник  Павел  Красногорский  пыр  губернияса  муяс
да имуществояс кузя  палатаö. Но ковмис виччысьны  вель  дыр:  пансис Япониякöд  война. Нуисны  сэтчö  Тит  Иванлысь  Микулайсö,  орчча  керкаысь  Иван  Гришалысь  Митрейсö   (Жижев),   Тикöн  Гриш   Габовлысь  öнесö,  öртем   Гриша  Ларуковлысь  öлешсö  да Павелсö, Иван Степан  Габовлысь Василей воксö.  Муiсны  и  мукöд  овмöсъясысь.  Эз   ставöн  локны  чужан  сиктö,  а  öткымынъяс  воисны   на доймалöмöн. Доймалöма   и  Тит  Иван  Микулай
Михайлов.                                                                
     Война  помасян  воын  тöлыс  вöлi   зэв   кöдзыдöн. Январын  вöлi  35-40 градусöдз  кöдзыд. Сэсся   петiсны  кузь  турöбъяс.  Благовещениеöдз  на   шондö-
дiс. Степан  лун  бöрын  Сывью,  Ньывсер    вылысь  кылалiс   йи.  Сувтiсны  кос шондiа   лунъяс. А  сарлöн  престол  вылö  коронуйтчан  лунö (14 мая)  зэрмис. Кык  лун  чöж  ведраысь  моз    кисьтiс. Сэсся   сувтiсны  шондда  лунъяс.
     Буретш  тайö   лунъясö  Нёбдiнса  лесничöй  Его  Высокоблагородие  Леванов ыстö  Сывьюдорö  отсасьысьсö. Сывьюдорын  сулалö  нин  Тит  Иванлöн керкаыс. Лесниклы  отсасьысь  Тит  Иванкöд  лунтыръясöн  ветлöдлöны  Ньывсер, Сывью  пöлöн. Лунтыр  мерайтчöны, лунтыр  артасьöны. Лесниклы отсасьысь  мерайтö  юяслысь  быд  чукыль, вуджö  öти  берегысь  мöдö, ставсö пасъялö-гижалö, приборъясöн  мерайтö  азимутъяс. Тит Иван  Михайлов пияныскöд  индöминъясö  кералöны  прöсекъяс, сувтöдалöны  сюръяяс. Керкаö пырöм  бöрын  лесничöйлы  отсасьысь чертитö-лöсьöдö  Тит  Иван  Михайловлы сетöм  му-видзлысь, вöр-валысь  план. Сы  серти  Сывъюлöн  усянiнсянь  кывтчöс вундöма  стрöитчöм  вылö  козъя   вöр  1,5 десятина, Ньывсер  юсянь  рытывланьö пес вылö  пипуа-кыддза  вöр – 2,75 десятина,  десятина  джын  мында  весалöм   видз, Ньывсер  катчöс  видз  улö   понöля  муяс  10,25  десятина  и   нö шта Сывью да  Ньывсер  юяс, тыкö лаяс улын  7,1 десятина. Ставыс  ö ти пластын. Тит Иванлы  öти  душ   вылö  воö   22,1 десятина  му-видз-вöр. Пиян  вылö  эз  на корны — выкупнöй  платежыс  вель  ыджыд.
     Став  тайö  му  пластыс, вöр-ваыс   Нёбдiнскöй   лесничестволöн   öтиöд  номера Вислянскö й дачаын  Иван  Титов  Михайловлö н наследственнöй  владениеын. Тит  Иван  Михайлов  вермö  сiйöс  вузавны, вермö  пияныслы  кольны. Арнас нин  Сывьюдорö  воö  юöр: ноябрь коймöд  лунö  (1905 во) Микулай  сарлöн  указ серти  бырöдсьöны  выкупнöй  платежъяс. Öнiсянь  оз  ков  мынтысьны  му наделысь. Одыбысь  мöдлаö  вуджны  сöмын   колöны  обществосянь  лэдзöм йылысь  приговор  да  губернияса  казеннöй  палаталöн  указ.
     Мунöны  вояс. Тистысь  Тит  Иванлöн  Сывьюдорö  выльысь  му  вундöмсянь коли  нöшта  нёль  во. Став  котырнас  олöны  öти  овмöсöн. Тит  Иванлы  июнь 11 лунö  тыри  нэм  джын, гöтырыслы, öдялы, 53 арöс. Микулайлы — 27, гöтыртöм на, öлексанлы — 24, Павеллы — 21, Егорлы — 18, Васьлы  да Степанлы—13 арöсöн. Тöвнас  Павелöс  нуисны  салдатö. Öлексан  гöтыра. Стрöитчыны   босьт-чöма. Гöтырыс, öгаш, öти  арöсöн  томджык. Тит Иванлöн  кык  ныв: 30 арöса Пекла да 8 арöса  Паладь.
    1906  вося  ноябрь  квайтöд  лунся  указöн  Россияса  премьер-министр Столыпинлöн  вöзйöм  серти  нуöдсьö  му  реформа. Сы  серти  позьö  быдöнлы ов​мöдчыны  общинаысь  торйöн  да  лöсьöдны  хутор. Сетöм  мусö  и  хуторсö сiйö  вермас  и  вузавны.  1907 воö  «Ньывсер  бок»  урочищеö  кайö  пияныскöд Ив​ан  Алексеев  Михайлов (сетöны  сылы  38  десятина  му-видз), 1909 воö  «Одъю  водзöс-ёль нöрысö»  овмöдчöны  Тистысь  Алексей  Михайлов  да  Иван Ва​сильев  Габовъяс (сетöны  6 десятина  му-видз). Одыбысь бокö, Ньывсер  пöлöн жö, овмöдчö  Алек​Сандр  Петров  Михайлов  пияныскöд (сетöны  налы  79 десятина  му-видз, вöр).
      Коли  нöшта  нёль  во. Ньывсер  да  сылöн  вожъяс  пöлöн  ветлöдлöны лесничöй  да  сылöн  отсасьысьяс, объездчикъяс, землемеръяс, вöлöстьса  стар​шина  да  писарь (сиктса  староста). 1909  восянь  Нившераын  аслас  вöлöсть, Богородскысь  торъя. Накöд  жö  ветлöдлöны   сиктса  сходъяс  вылын  му-видзьяс донъялöм  вылö  индöм  йöз. 1914 воö  нуöд​сьö  выльысь  му  юклöм. Öтлаалöны  торъя  муяс, вöчöны сiдзи, медым  му  пластъясыс  лоины  öти  чукöрынöсь. Быд душ  вылö  сетöны  15 десятина  му-видз. Му  юклысьяс  Кулбмдiнса  земскöй  на​чальник  пыдди  уджалысь  А. Михайловкöд  волöны   и  Сывьюдорö. Содтöд вундöны  Тит  Иван  пиянлы  15 десятинаöн  му-видз  да  вöр. Позьö  овны, сöмын эн  дышöдчы.
    Тит  Иванлöн  пияныс  стрöитчöны. Егор  олö  айыслöн  керкаын. Но  олöмсö торкö  война. Империа​листическöй  война  вылö  1915 вося  мобилизация  серти нуöны  Тит  Иванлысь  Микулайöс, Павелöс, öлексанöс  да  Егорöс, а 1917 воын Тит Иван  Васьöс  да  Степанöс. Гортаныс  кольöны  сöмын  Тит  Ив​ан, гöтырыс öдя, нывъясыс  Пекла  да  Паладь, моньясыс  öгаш, Миндора, Марья  да  налöн нывъ​ясыс  öдя, Анна, Матрена, Наста. Тит Иванлöн  Вась  да  Степан  пиянкöд öти  лунö  нуöны  Одыбысь  öлеш  Гриша, Миш  Опонь да  öлексан  Микол Михайловъясöс, Тистысь  Вась  Миш  да  Кирö  Митрей  Габовъясöс, Ягвылысь Трöш  Вась, Миш  Павел  да  Вась  Пантиль  Подоровъясöс. Войнаöн  сьöктöм олöмсö  нöшта  на  сьöктöдö  сiйö, мый  1917  воö  эз  артмы  нянь. Одыбсаяс кульöны  кач, пыкталöны. Öти  бöр​ся  мöдöс  нуöны   погост  вылö. Фронтъяс вылысь  воöны  шог  юöръяс, усьöм  йылысь бумагаяс. Кывсьö  Петроградын революция   лоöм  йылысь  юöр.
                                                                А. ПАНЮКОВ, районнöй музейса директор.
                                                                (Коми   ССР   ЦГА-лöн  материалъяс  серти).
